
        Tórshavn 30. mars 2006. 
Í telduposti 21. mars 2006 fekk Kringvarp Føroya uppskot til løgtingslóg um kringvarp til viðmerkingar. 
Av tí, at svarfreistin hevur verið stutt, hava møguleikarnir fyri eini gjølligari innanhýsis viðgerð verið avmarkaðir, men vit vilja gera fylgjandi viðmerkingar til lógaruppskotið: 
Óheftur almennur stovnur

Í grein 3 er ásett, at Kringvarp Føroya er ein sjálvstøðugur almennur stovnur, sum virkar óheftur av politisku skipanini. 

Lógaruppskotið er eftir okkara meting nøktandi á hesum øki, tá tað snýr seg um fíggjarligu og rakstrarligu viðurskiftini.

Tá tað snýr seg um programmvirksemi, meta vit ikki, at lógaruppskotið í sær sjálvum veitir trygd fyri, at stovnurin fer at virka óheftur av politisku skipanini. 
Landsstýrismaðurin fær heimild til at áseta nærri reglur á nógvum økjum, og ikki fyrr enn hesar áetingar eru kendar, ber til at staðfesta, um skipanin fer at veita trygd fyri, at skiftandi politisk stýri ikki hava møguleika fyri at gera sína ávirkan á programmvirksemið galdandi.
Vit fegnast um, at tað við ásetingini um eitt stýri verður sett eitt skott ímillum landsstýrismannin og stovnsleiðsluna, og vónandi fer skipanin at beina burtur allan iva um, at politiska valdið kann ávirka programmvirksemið.

Í grein 4, 4. stk. er ásett, at formaðurin og næstformaðurin í stýrinum "skulu samlað umboða førleikar, ið fevna um dyggan kunnleika til og innlit í føroysk samfelagsviðurskifti og mentan, fjølmiðlar og fíggjar- og roknskaparviðurskifti." 
Í viðmerkingunum verður sagt, at dyggur kunnleiki merkir í hesum høpi, at viðkomandi skulu hava útbúgving og/ella drúgvar starvsroyndir innan hesi øki. 
Í grein 4, stk. 6 fær landsstýrismaðurin heimild til at áseta nærri reglur um, hvussu valið av stýrislimum, ið politisku flokkarnir skulu tilmæla, skal fara fram. Ikki fyrr enn hesar reglur eru kendar, ber til at staðfesta, um skipanin veitir trygd fyri, at talan er um eina fakliga rakstrarnevnd. 

Í Føroyum eins og í okkara grannalondum er vanligt, at starvsfólkið er umboðað í nevnd ella stýri. Tí mæla vit til, at sum nýtt stk. í grein 4 verður ásett, at starvsfólkið í Kringvarpi Føroya velur eitt umboð í stýrið, og at landsstýrismaðurin fær heimild til at áseta nærri reglur um, hvussu starvsfólkaumboðið skal veljast. 

Public Service sáttmáli
Í grein 11 fær landsstýrismaðurin heimild til at gera ein Public Service sáttmála við kringvarpið. Tílíkur sáttmáli skal gerast, eftir at løgtingið hevur havt høvi til at umrøða innihaldið í sáttmálanum. 
Ein tílík skipan kann tykjast skilagóð, men hon kann lættliga føra til, at politiska skipanin beinleiðis fer at ávirka, hvussu programmvirksemið hjá kringvarpinum skal skipast.  
Vit hava í dag eitt reint føroyskt útvarp og eitt sjónvarp, sum eftir førimuni roynir at framleiða so nógva føroyskar sendingar, sum gjørligt. 

Vit kundu hugsað okkum eitt enn betri programmtilboð við fleiri dygdargóðum sendingum bæði í útvarpi og sjónvarpi. 

Tað er ikki tí, at hugskotini tróta, men fíggjarliga orkan er avmarkað, og vit royna sum frægast at fáa sum mest burtur úr tí tilfeingi, vit ráða yvir. Vit noyðast støðugt at raðfesta, so vit út frá eini heildarmeting fáa tað frægasta programmtilboðið burtur úr tøku orkuni. 

Fer politiska valdið í einum public-service sáttmála at áseta, at ávísar sendingar skulu raðfestast hægri í útvarpi ella sjónvarpi, ber hetta samstundis í sær, at aðrar sendingar skulu takast av skránni, og í tí støðuni hevur politiska valdið beinleiðis programmpolitiska medávirkan. 

Viðurskiftini hjá okkum kunnu ikki samanberast við støðuna hjá eitt nú teimum stóru norðurlendsku ríkisútvarpunum, tí teirra fíggjarliga orka er av slíkari stødd, at ein PBS-sáttmáli ikki ávirkar á sama hátt, sum hjá okkum. 

Vísast kann á, at politiska valdið fyrr hevur roynt at lóggivið fyri programmvirkseminum. Í grein 17, stk. 2 í galdandi kringvarpslóg frá 1998 er ásett, at málið er, at 1. januar 2001 skuldi ein triðingur av senditíðini hjá sjónvarpinum verða føroysk framleiðsla. 
Tveir møguleikar eru fyri at røkka hesum máli. Annar er at játta pening til at økja føroysku framleiðsluna, og hin er at minka um útlendska partin av senditíðini. Tann fyrri møguleikin hevur ikki víst seg at vera realistiskur, og tann seinni gevur neyvan nakra meining. 
Setan/uppsøgn av deildarleiðarum
Í grein 5, stk. 3 er ásett, at stýrið skal seta og loysa úr starvi deildarleiðarar eftir innstilling frá stjóranum. 

Kringvarpið metir, at henda ásetingin kann verða óheppin. Deildarleiðararnir útinna sína dagligu leiðslu innan rakstur og programmvirksemi við ábyrgd yvirfyri stjórnini, og tí meta vit, at setanarmyndugleikin yvir hesum størvum náttúrliga eigur at liggja hjá stjórnini. Einans stjórnin hevur tilvísing til stýrið.
Viðurskiftini hjá okkum kunnu ikki samanberast við eitt nú Danmarks Radio, har nevndin setir deildarstjórastørvini, tí talan har er um sjálvstøðug stjórastørv í eini organisatión við meira enn 3.000 medarbeiðarum. 

Tí mæla vit til, at vanliga skipanin verður brúkt, har stýrið setir/loysir úr starvi  stjórnina, sum síðan setir/loysir úr starvi øll onnur starvsfólk. 

Kringvarpsgjaldið 
Í grein 7 eru ásetingar um kringvarpsgjaldið. 
Í verandi kringvarpslóg eru reglurnar, at tey, ið eiga ein útvarps- ella sjónvarpsmóttakara hava skyldu til at gjalda út- og sjónvarpsgjald. Sum grundarlag fyri innkrevjingini áliggur tað kringvarpinum at skjalprógva, at viðkomandi eigur ein móttakara. 
Tí førir kringvarpið skráir, sum staðfesta, nær og hvussu viðkomandi hevur útvegað sær móttakaran. Hesar skráir eru grundarlagið fyri innkrevjingini. Henda skráseting er torfør at umsita, ikki minst í dag, tá útvarps- og sjónvarpsmóttakarar eru innbygdir í nógv ymisk tól, sum eru vanlig í einum húski í dag. 
Roknast má við, at øll húski í dag eiga eitt ella annað tól, sum ger tað møguligt at móttaka útvarps- og sjónvarpssendingarnar hjá kringvarpinum. 
Vit meta, at í grein 7 eigur at verða gjørt púra greitt, um ætlanin er, at øll húski – sum eru innanfyri allýsingina av einum húski - skulu rinda kringvarpsgjald, ella um ætlanin er at varðveita verandi skipan. 
Vísandi til viðmerkingarnar til hesa grein skulu vit gera vart við, at ein skipan, har lurtarin og hyggjarin skal skjalprógva, at hann hevur rætt til frítøku fyri at gjalda, tí hann ongan móttakara hevur, ber ikki til at umsita. 
Soleiðis, sum veruliga støðan er í dag, mæla vit til, at ásett verður, at øll húski skulu rinda kringvarpsgjald. Síðan eigur ein neyv allýsing at verða gjørd av, hvat skal roknast fyri at vera eitt húski. Ein tílík skipan verður munandi lættari at umsita, og hon ger tað ómøguligt at verða svartur lurtari ella hyggjari. 

Public Service - skyldur 

Í grein 10 eru Public Service skyldurnar ásettar. Kringvarpið hevur sum so onki at viðmerkja til hesar, men skjýtur upp, at nýtt stykki verður sett í hesa ella aðra grein, har ásett verður, at virksemið hjá kringvarpinum eisini kann fevna um beinleiðis at senda víðari útlendskar Public Service sjónvarpsrásir. 
Tá nýtt digitalt sjónvarpssendinet verður bygt til kringvarpið, meta vit, at tað er sannlíkt, at kringvarpið fer at ráða yvir einum multipleksara við fimm digitalum rásum. 
Kringvarpið hevur mælt Mentamálaráðnum til, at tá eitt nýtt digitalt sjónvarpssendinet er bygt, eigur sjónvarpsvirksemið at verða skipað í tveir partar. Annar parturin skal verða at reka eina lítla føroyska rás, og hin beinleiðis at endurvarpa nakrar útlendskar Public Service rásir. 
Vit meta, at rættast er, at hetta longu nú verður tikið við í lógina sum eitt møguliga komandi virkisøki hjá stovninum. Samsvarandi hesum mæla vit til, at nýtt stk. verður sett í grein 10 við hesi orðing: “Virksemið hjá Kringvarpi Føroya kann eisini fevna um at endurvarpa útlendskar public-service sjónvarpsrásir.”

